
Прысьвячаецца комсамольцы Ніне


Я СПАТКАЎСЯ З ТАБОЙ…




У купальскую ноч, у зялёным бары —

У бары пад кудравымі соснамі,

Я спаткаўся з табой… Месяц долу дарыў

Пацалункі-дары

буйна-росныя.


Я спаткаўся з табой руту-мяту дарыць,

Руту-мяту дарыць зарунелую.

Сосны сьлёзы-расу асыпалі ў бары

Ой, на грудзі твае

сочна-белыя.


Сосны сьлёзы-расу асыпалі з галін

І крапілі твае вочы ясныя.

А ў далі небасхіл над прасьцягам далін

Усьміхаўся ўспамінамі

шчаснымі.


А ў далі небасхіл ў пазалоце тануў,

Сыпаў чары на дол, чары мятныя.

Я схіліўся к табе, ой, на грудзі вясны,

Ой, на грудзі вясны

не памятыя.

